
ORGANIK MAHSULOTLAR 
EKSPORTINI 
RAG‘BATLANTIRISHDA 
MAQSADLI BOZORLARGA 
YO‘NALTIRILGAN MARKETING 
STRATEGIYALARI

Xidirov Shohrux Bobir o‘g‘li
O‘zbekiston ilmiy-sinov va sifat nazorati
markazi davlat muassasasi xodimi

Annotatsiya: Mazkur maqolada organik mahsulotlar eksportini rag‘batlantirishda maqsadli bozorlarga yo‘naltirilgan 
marketing strategiyalarining ahamiyati va samaradorligi tahlil etilgan. Jahon bozorida organik mahsulotlarga 
bo‘lgan talabning izchil oshib borayotgani, O‘zbekistonning ushbu sohadagi eksport salohiyati hamda mavjud holati 
chuqur o‘rganilgan. Maqsadli bozorlarni tanlash mezonlari, iste’molchi ehtiyojlarini aniqlash, raqobat muhiti va bozor 
xususiyatlariga mos marketing strategiyalarini ishlab chiqish masalalariga alohida e’tibor qaratilgan. Shuningdek, xalqaro 
standartlar va sertifikatlash jarayonlarining eksport faoliyatiga ta’siri ham atroflicha yoritilgan. Tadqiqot natijalari asosida 
maqsadli bozorlarga kirish va ularda raqobatbardoshlikni ta’minlash uchun amaliy taklif va tavsiyalar ishlab chiqilgan.

Kalit soʻzlar: organik mahsulotlar, eksport, marketing strategiyasi, bozor tahlili, xalqaro standartlar, raqobatbardoshlik, 
sertifikatlash.

Abstract: This article analyzes the importance and effectiveness of target market-oriented marketing strategies in promoting 
the export of organic products. It explores the growing global demand for organic products, Uzbekistan’s export potential, 
and the current state of the sector. Special attention is given to the criteria for selecting target markets, studying consumer 
demand, the competitive environment, and developing marketing strategies adapted to specific market conditions. The 
impact of international standards and certification processes on export activities is also discussed. Based on the research 
findings, practical recommendations are proposed to enter target markets and enhance competitiveness.

Key words: organic products, export, marketing strategy, market analysis, international standards, competitiveness, 
certification.

Аннотация: В данной статье проанализированы значение и эффективность маркетинговых стратегий, 
ориентированных на целевые рынки, в стимулировании экспорта органической продукции. Изучены растущий 
спрос на органические продукты на мировом рынке, экспортный потенциал Узбекистана и текущая ситуaция в 
данной сфере. Особое внимание уделено критериям выбора целевых рынков, изучению потребительского спроса, 
конкурентной среде и разработке маркетинговых стратегий, адаптированных к условиям конкретных рынков. 
Также освещено влияние международных стандартов и процессов сертификaции на экспортную деятельность. 
На основе результатов исследования разработаны практические предложения по выходу на целевые рынки и 
обеспечению конкурентоспособности.

Ключевые слова: органическая продукция, экспорт, маркетинговая стратегия, анализ рынка, международные 
стандарты, конкурентоспособность, сертификaция.

K I R I S H
Bugungi kunda global bozorda organik mahsulotlarga bo‘lgan talab ortib borayotgan bir vaqtda, har bir 

davlat va mintaqaviy ittifoqlar mahsulotlarni import qilish nuqtayi nazaridan o‘ziga xos va qat’iy standartlarga 
ega ekani alohida e’tiborga loyiqdir. Turli mamlakatlar import tartib-qoidalari hamda sifat talablaridagi tafovutlar 
eksport qiluvchi mamlakatlar uchun muayyan murakkabliklarni yuzaga keltirmoqda. Shu sababli, mahsulotlar 

eksportini raqobatbardosh darajada oshirish uchun aniq yo‘naltirilgan va maqsadli marketing strategiyalarini 
ishlab chiqish zarurati tobora kuchaymoqda.

Bundan tashqari, global bozor tendensiyalarining yana bir muhim jihati — plastik qadoqlash vositalaridan 
voz kechib, tabiiy va ekologik xavfsiz qadoqlash tizimlariga o‘tish jarayonidir. Ushbu o‘zgarish faqatgina atrof-
muhitni muhofaza qilish nuqtayi nazaridan emas, balki mahsulotga nisbatan iste’molchilar ishonchini oshirish 
va ularning tanloviga ijobiy ta’sir ko‘rsatish jihatidan ham dolzarb ahamiyat kasb etadi.

O‘zbekistonning 2030-yilgacha mo‘ljallangan strategiyasi doirasida eksport salohiyatini oshirishga 
qaratilgan keng ko‘lamli chora-tadbirlar aynan ushbu global o‘zgarishlar bilan uyg‘unlashgan. Strategiyada 
eksport hajmini 2 barobarga oshirib, uni 45 milliard AQSh dollariga yetkazish, eksportchi korxonalar sonini 
6,5 mingtadan 15 mingtaga ko‘paytirish rejalashtirilgan. Shuningdek, eksport tarkibida tayyor va yarim tayyor 
mahsulotlar ulushini 3,3 barobarga oshirish bo‘yicha maqsadlar belgilangan.1

Mazkur tadqiqotda yuqorida qayd etilgan strategik ko‘rsatkichlar asosida, organik mahsulotlar eksportini 
rag‘batlantirishda maqsadli bozorlarga yo‘naltirilgan marketing strategiyalarining dolzarbligi va ularning 
samaradorligi chuqur tahlil qilinadi.

M A V Z U G A  O I D  A D A B I Y O T L A R  S H A R H I
Kotler va Keller o‘zlarining “Marketing menejment” nomli asarida marketingning nazariy asoslari, bozor 

segmentatsiyasi, maqsadli auditoriyani aniqlash va mahsulotni pozitsiyalash strategiyalarini chuqur tahlil qilgan. 
Asarda xalqaro savdoda muvaffaqiyatga erishish uchun innovatsion marketing yondashuvlari va strategik 
rejalashtirishning ahamiyati keng yoritilgan bo‘lib, bu organik mahsulotlar eksporti strategiyasini shakllantirishda 
muhim nazariy poydevor hisoblanadi.

Maykl Ye. Porterning “Raqobat ustunligi” asarida kompaniyalar uchun raqobatbardosh ustunlik yaratish, 
strategik tanlovlar va bozor segmentlariga yo‘naltirilgan yondashuvlar tahlil qilinadi. Muallif eksport salohiyatini 
oshirish va raqobatbardoshlikni ta’minlashda ichki va tashqi omillarni hisobga olish zarurligini asoslab, nazariy 
modellar va amaliy misollar orqali muvaffaqiyatli strategiyalarni ifodalaydi.

BMT Oziq-ovqat va qishloq xo‘jaligi tashkilotining (FAO) “Organik oziq-ovqat va qishloq xo‘jaligi” bo‘yicha 
2020-yilgi “Trendlar va istiqbollar” nomli hisobotida global organik mahsulotlar bozoridagi o‘sish dinamikasi, 
mahsulotlarga bo‘lgan talab hamda import-eksport standartlari statistik tahlil asosida yoritilgan. Hisobotda har 
bir hududda iste’molchilarning talabi va sifat mezonlarining farqliligi, shuningdek, eksportni rag‘batlantirishda 
innovatsion yondashuvlarning roli alohida ta’kidlangan.

Yevropa Komissiyasining “EU Organic Certification” tizimi doirasida chop etilgan 2018-yilgi “Yo‘riqnomalar 
va eng yaxshi amaliyotlar” nashrida Yevropa Ittifoqi bozoriga eksport qilishda qo‘llaniladigan GSP+ tizimi, 
xalqaro sertifikatlash standartlari, mahsulot sifati va tayyor hamda yarim tayyor mahsulotlar eksporti bo‘yicha 
strategiyalar yoritilgan. Unda eksport salohiyatini oshirish, sifatni kafolatlash va xalqaro savdo imtiyozlaridan 
samarali foydalanish bo‘yicha amaliy tavsiyalar berilgan.

T A D Q I Q O T  M E T O D O L O G I YA S I
Ilmiy maqola tayyorlash jarayonida ma’lumotlarni jadvallar asosida tahlil qilish, ularni guruhlash, abstrakt-

mantiqiy fikrlash hamda ekspert baholash usullaridan samarali foydalanildi. Ushbu metodlar orqali organik 
mahsulotlar eksportiga doir mavjud holatning chuqur tahlili va muhim xulosalar ishlab chiqildi.

T A H L I L  V A  N A T I J A L A R 
So‘nggi yillarda organik mahsulotlarning jahon bozoridagi aylanmasi sezilarli darajada oshdi. Turli 

manbalarga ko‘ra, 2023-yilda global organik oziq-ovqat bozori hajmi 170 milliarddan 231 milliard AQSh 
dollarigacha baholangan. Mazkur bozorning 2024–2030-yillar davomida yillik o‘rtacha 11 foizdan 13,9 foizgacha 
o‘sish sur’atini namoyon etishi kutilmoqda.

Aholi sonining tez sur’atlarda o‘sishi va urbanizatsiya darajasining yuqoriligi qayta ishlangan oziq-ovqat 
mahsulotlariga bo‘lgan global talabni oshirib, umuman olganda, oziq-ovqatga bo‘lgan ehtiyojning kuchayishiga 
olib kelmoqda.2​

Shuningdek, meva bozorining import hajmi 2025-yilda 122,4 milliard AQSh dollarini tashkil etishi prognoz 
qilinmoqda. Ushbu segmentda 2025–2029-yillar oralig‘ida yillik o‘sish sur’ati 1,92 foiz atrofida bo‘lishi 
kutilmoqda. Shu bilan birga, 2025-yilda meva bozorida eksport hajmi 100,1 milliard AQSh dollariga yetishi 
prognoz qilinmoqda (1-jadval).

1	  “Ўзбекистон — 2030” Cтратегияси, 55-мақсад.
2	  “Grand View Research” журнали нашри

1-jadval. 2024-yildagi yirik meva-sabzavot eksport qilgan davlatlar.

Bozor Jami qiymat (AQSh dollarda)

Kanada $5.65 Mlrd.
Mexiko $2.31 Mlrd.
Yaponiya $1.06 Mlrd.
Janubiy Koreya $680.9 Mln.
Tayvan $440.48 Mln.
Evropa Ittifoqi $414.36 Mln.
Avstraliya $217.98 Mln.
Xitoy $205.44 Mln.
Filippin $176.76 Mln.
Gong Kong $176.46 Mln.

Manba: “Import Globals” axborot nashri.

Birlashgan Millatlar Tashkilotining Oziq-ovqat va qishloq xo‘jaligi tashkiloti (FAO) 2050-yilga kelib global 
oziq-ovqatga bo‘lgan talab 60% -100% gacha o‘sishini kutmoqda.

Meva-sabzavot bozori aylanmasi 2024-yildagi 231.6 mlrd. Dollardan 2034-yildagi 385.94 mlrd dollarga 
yetishi kutilmoqda (1-rasm).

 
1-rasm. 2024-2034-yillardagi jahon meva-sabzavot bozori aylanmasi.

2025-yilda yangi sabzavotlar bozoridagi daromad 875,19 milliard AQSh dollarini tashkil etishi prognoz 
qilinmoqda. Shu bilan birga, ushbu segmentda 2025–2030-yillar oralig‘ida yillik o‘rtacha o‘sish sur’ati (CAGR) 
6,68 foizni tashkil etishi kutilmoqda. Global miqyosda eng yuqori daromad Xitoy hissasiga to‘g‘ri kelib, 2025-
yilda mamlakatda 107 milliard AQSh dollari miqdorida daromad olinadi. Aholi soniga nisbatan esa har bir kishi 
boshiga 111,57 AQSh dollari miqdorida daromad to‘g‘ri kelishi kutilmoqda.

Organik qishloq xo‘jaligi bo‘yicha yetakchi ilmiy muassasa — Organik qishloq xo‘jaligi ilmiy tadqiqot instituti 
tomonidan 2021-yilda e’lon qilingan “Organik qishloq xo‘jaligi dunyosi” nomli statistik va tahliliy to‘plamga 
ko‘ra, 2019-yilda jahon bo‘yicha jami 72,3 million gektar yer maydonida organik mahsulotlar yetishtirilgan. Bu 
maydonning:

49,6 foizi yoki 35,9 million gektari Okeaniya,
22,9 foizi yoki 16,5 million gektari Yevropa,
11,5 foizi yoki 8,3 million gektari Lotin Amerikasi,
8,2 foizi yoki 5,9 million gektari Osiyo,
5,0 foizi yoki 3,6 million gektari Shimoliy Amerika,
2,8 foizi yoki 2,0 million gektari esa Afrika qit’asi hissasiga to‘g‘ri kelgan.
Yevropa yangi meva va sabzavotlar uchun eng rivojlangan, yirik va xilma-xil import bozorlaridan biri bo‘lib, 

dunyodagi eng yirik 10 ta import qiluvchi davlatdan 7 tasi aynan ushbu hududda joylashgan. Qisqa muddatli 
talab va narxlar har doim o‘zgarib turganiga qaramasdan, umumiy talab nisbatan barqaror va savdo hajmi katta 
bo‘lib qolmoqda. Yevropada 530 milliondan ortiq iste’molchi mavjud va har yili o‘rtacha 55 million tonna yangi 

meva-sabzavot import qilinadi. Bu esa global o‘rtacha yillik savdo hajmining qariyb 40 foiziga teng.
Rivojlanayotgan mamlakatlar importini rag‘batlantirish markazi (CBI)ning 2024-yilgi nashrida aynan yangi 

uzilgan meva va sabzavotlarni import qiluvchi hududlar chuqur tahlil qilingan. Unga ko‘ra, Yevropa bozori 
nafaqat hajmi, balki sifat standartlari, iste’molchilarning didi va barqaror yetkazib berish zanjirlariga bo‘lgan 
talab nuqtayi nazaridan ham eng istiqbolli va raqobatbardosh segmentlardan biri sifatida ko‘rilmoqda (2-jadval).3

2-jadval.  Asosiy ho‘l meva va sabzavot import qiluvchi hududlarning foiz ko‘rinishadagi ulushi (2021-yil uchun).

Region Foiz

G‘arbiy Yevropa 21
Janubiy Yevropa 8
Shimoliy Yevropa 6
Sharqiy Yevropa 6
Shimoliy Amerika 19
Sharqiy Osiyo 15
Boshqa hududlar 25

Dunyo bo‘yicha organik mahsulotlarga bo‘lgan talab kundan-kunga ortib bormoqda. Garchi organik 
mahsulotlar narxi an’anaviy mahsulotlarga nisbatan yuqori bo‘lsa-da, organik qishloq xo‘jaligi nafaqat 
AQShda, balki butun dunyo bo‘ylab muqobil dehqonchilikning eng ommalashgan shakliga aylangan. Xususan, 
Finlyandiya, Avstriya va Germaniya kabi Yevropa davlatlarida hukumatlar yer maydonlarining kamida 20 foizini 
organik dehqonchilikka ajratishga qaratilgan davlat siyosatlari va rejalarni joriy etmoqda.

Organik dehqonchilikka bosqichma-bosqich o‘tilayotgani, asosan, iste’molchilar tomonidan pestitsidlar va 
kimyoviy o‘g‘itlarning sog‘liq uchun salbiy ta’siri borasidagi xavotirlar bilan izohlanadi. Aholi orasida ekologik 
toza, xavfsiz va sog‘lom mahsulotlarga talab ortib borayotgani ushbu tendensiyani kuchaytirmoqda.

Shu nuqtayi nazardan, organik sertifikatlashtirish jarayoni alohida ahamiyat kasb etadi. Bu 
mahsulotlarning ekologik tozaligi va sifatini tasdiqlovchi muhim mexanizm bo‘lib, ishlab chiqarishdan tortib 
to yakuniy iste’molchigacha bo‘lgan butun zanjirda qat’iy xalqaro standartlarga rioya etilishini talab qiladi. 
Sertifikatlashtirilgan mahsulotlarda sintetik pestitsidlar, kimyoviy o‘g‘itlar va genetik modifikasiyalangan 
organizmlar (GMO) ishlatilmasligi qat’iyan nazorat qilinadi.

Bugungi kunda O‘zbekistonda yetishtirilayotgan 34 ta mahsulot xalqaro “Organic” sertifikati bilan 
tasdiqlangan. Sertifikatlangan mahsulotlar orasida qora sedana, turli qishloq xo‘jaligi ekinlari va boshqa ko‘plab 
mahsulotlar mavjud.4

Organik sertifikat olish uchun ishlab chiqarish jarayonida ekologik usullardan foydalanish talab etiladi. Bunda 
kimyoviy vositalar va pestitsidlardan butunlay voz kechish, mahsulot namunalarini vakolatli laboratoriyalarga 
topshirish, shuningdek, ishlab chiqarish jarayonini xalqaro me’zonlar asosida auditdan o‘tkazish zarur. 5

Ko‘p yillik ekinlar uchun o‘tish davri odatda 36 oyni tashkil etadi. Ushbu davr mobaynida mahsulotlar to‘liq 
organik maqomiga ega bo‘lmaydi, biroq ular “organik qishloq xo‘jaligiga o‘tishdagi mahsulot” sifatida bozorga 
chiqarilishi mumkin. Bu esa ishlab chiqaruvchilarga o‘tish davrida iqtisodiy barqarorlikni saqlashga yordam 
beradi.

X U L O S A  V A  T A K L I F L A R
Xulosa sifatida ta’kidlash joizki, organik mahsulotlarga bo‘lgan global talabning keskin ortib borayotgani 

ularning ekologik tozaligi, inson salomatligiga xavfsizligi va sog‘lom turmush tarziga mosligi bilan bevosita 
bog‘liqdir. Mazkur sharoitda organik sertifikatlashtirish mahsulotlarning xalqaro standartlarga muvofiqligini 
tasdiqlovchi muhim vosita bo‘lib, u eksport imkoniyatlarini kengaytirish, yangi bozor segmentlariga kirish va 
xalqaro ishonchni oshirishga xizmat qiladi.

O‘zbekistonda bugungi kunda 34 turdagi mahsulot xalqaro “Organic” sertifikatiga ega. Shuningdek, 
2030-yilgacha organik ekinlar ekiladigan yer maydonini 100 ming gektarga yetkazish rejalashtirilgan. Bu esa 
mamlakatning tashqi bozorlardagi raqobatbardoshligini oshirishga, xususan GSP+ tizimi kabi xalqaro imtiyozli 
savdo mexanizmlaridan samarali foydalanishga keng yo‘l ochadi.

Shunday qilib, organik sertifikatlashtirish nafaqat sifat kafolati, balki eksportni rag‘batlantirishda muhim 
strategik vosita hisoblanadi. Jahon bozorida organik mahsulotlarga bo‘lgan ortib borayotgan talabni hisobga 

3	  UNComtrade (August 2024)
4	  https://uza.uz/oz/posts.
5	  https://www.scribd.com/document/722836207/GIZ-Organic-Uzbekistan

olgan holda, O‘zbekiston ularni xalqaro standartlarga mos tarzda sertifikatlashtirish hamda eksportga 
yo‘naltirilgan marketing strategiyalarini takomillashtirish orqali o‘z organik mahsulotlarini global bozorlarda 
muvaffaqiyatli ilgari surishi va raqobatbardoshligini mustahkamlashi mumkin.

maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

